
 

 

 
 
ᐊᓐ ᒑ ᒋᔅᒋᓅᐦᑎᐦᐄᐙᒡ ᐅᐦᒋ  
ᑯᐯᒃ ᐋᐦ ᐊᔥᑐᓈᔥᑖᓂᐎᒡ 
ᒥᓯᐙ ᐊᓐ ᒑᒀᓐ ᒑ ᒋᔅᒑᔨᐦᑎᒥᓐ ᐅᐦᒋ ᒑ ᒌᐦ ᐊᔥᑐᓈᔥᑖᔨᓐ 

ᐋᐦᒸᔮᐦ ᐊᔥᑐᓈᔥᑖᔨᓐ, ᔮᔨᑖ ᒑ ᓂᑑᒋᔅᒑᔨᐦᑎᒥᓐ ᒫᓯᓈᓱᐎᓈ  
ᐊᓂᑎᐦ ᒫᓯᓈᓱᒡ ᐊᐙᓂᒌ ᑭᔮᐦ ᐊᓂᑎᐦ ᓂᐦᐋᐤ ᒑ ᐊᔥᑐᓈᔥᑖᑭᓂᐎᒡ᙮ 

ᒑ ᓂᑑᒋᔅᒑᔨᐦᑎᒥᓐ ᐊᓐ ᐙᐦ ᒋᔅᒑᔨᐦᑎᔨᐙᓂᐎᒡ ᐋᐦ ᐃᐦᑎᑯᐦᒡ ᐅᑎᐦ ᐐᐦᑎᒫᒑᐅᓯᓂᐦᐄᑭᓂᐦᒡ᙮  
ᒥᓯᓈᑖᒑ ᒫᒃ ᐊᓂᑎᐦ ᒋᑎᓯᓂᐦᑳᓱᐎᓐ, ᐋᑯᑎᐦ ᔖᔥ ᑳ ᐲᐦᑎᑖᓯᓈᓱᔨᓐ᙮ 
ᐋᑯᑎᐦ ᒑ ᒌᐦ ᐅᐦᒋ ᒑᔥᑎᓈᐦᐎᔨᓐ ᐅᑖᐦ ᐋᐦ ᐄᔅᐱᔨᔨᓐ ᓂᑐᐙᐱᐦᒋᑭᓂᐦᒡ: www.electionsquebec.qc.ca/check᙮ 

 

ᐋᑳ ᒫᒃ ᒥᓯᐋᓱᔨᓈ ᑭᔮᐦ ᒫᒃ ᐊᓂᑎᐦ ᐅᑖᐦᒡ ᑳ ᐐᒋᔨᓐ ᐋᐦ ᒥᓯᓈᑖᒡ, ᒑ ᐄᑎᔑᐦᐋᒥᓐ ᒑ ᒌᐦ ᐲᐦᑎᑖᓯᓂᐦᐅᑭᐎᔨᓐ 
ᑭᔮᐦ ᒫᒃ ᒑ ᐋᐦᒋᔥᑖᑭᓂᐎᒡ ᐊᓐ ᐋᔑ ᒥᓯᓈᑖᒡ᙮ 

ᐋᑯᑖᐦ ᒑ ᒌᐦ ᐃᐦᑎᔨᓐ: 

 ᓂᑐᐙᐱᐦᒋᑭᓐ ᐋᐦ ᐋᐱᒋᔥᑖᔨᓐ, ᓃᔓᑎᐎᔥᑖᐤᐦ ᐋᐦᒸᔮᐦ ᐅᑎᐦᒋᐱᔨᒡ ᒑ ᐊᔥᑐᓈᔥᑖᓂᐎᒡ ᐅᑖᐦ ᐋᐦ ᐄᔅᐱᔨᔨᓐ: 
www.electionsquebec.qc.ca/registration; 

ᑭᔮᐦ ᒫᒃ 

 ᒌᔨ ᓈᐦᐄᔨᐤ, ᐋᐦ ᐄᑐᐦᑖᔨᓐ ᐊᓐ ᒫᓯᓈᑖᒡ ᐊᓂᑎᐦ ᐐᐦᑎᒫᒑᐅᓯᓂᐦᐄᑭᓂᐦᒡ᙮  
ᒑ ᑎᐦᑯᓂᒥᓐ ᐊᓂᐦᐄ ᒥᓯᓂᐦᐄᑭᓐᐦ ᐋᐦ ᒥᓯᓈᑖᒡ ᒋᑎᓯᓂᐦᑳᓱᐎᓐ, ᐊᓂᑎᐦ ᑖᐱᔥᑭᒥᓐ ᑭᔮᐦ ᐊᓂᑎᐦ ᐙᒋᔨᓐ᙮ 

ᐱᑯᓂᒑ:  ᒋᐱᒥᐱᔨᐦᑖᐅᔑᓂᐦᐄᑭᓂᔥ 
 ᒋᓂᑐᐦᑯᔨᓂᔑᓂᐦᐄᑭᓂᔥ ᑭᔮᐦ ᐋᐦ ᒥᓯᓈᑖᒡ ᐋᔥᐱᔑ ᑎᐱᐦᐋᒥᓐ ᒋᑎᔨᒧᐙᑭᓐ 
 ᒥᓯᓂᐦᐄᑭᓐ ᐋᐦ ᒥᓯᓈᑖᒡ ᐊᓂᑎᐦ ᑳᐱᒫᑎᓯᔨᓐ ᑭᔮᐦ ᐋᐦ ᑎᐱᐦᐋᒥᓐ ᐋᔥᐱᔥ ᐋᐱᒋᔥᑖᔨᓐ ᓂᒥᔅᒌᐅᔥᑯᑖᐤ  

ᓂᒧᐐ ᐋᐦ ᐊᔥᒌᐦ ᐃᐦᑐᑖᓐ ᒌᔨ ᒑ ᒌᐦ ᓵᑭᔅᒋᓂᑖᔨᓐ ᒑ ᒌᐦ ᒥᓯᓈᓱᔨᓐ? ᒋᐙᐦᑯᒫᑭᓐ, ᒋᐐᒋᒫᑭᓐ ᑭᔮᐦ ᒫᒃ ᐊᐙᓐ ᐙᒋᒥᑦ ᒋᑭ ᒌᐦ 
ᓵᑭᔅᒋᓂᑖᐤ ᒑ ᒌᐦ ᐊᔥᑐᓈᔥᑖᐎᑦ ᓃᔓᑎᐎᔥᑖᐤᐦ ᐋᐦᒸᔮᐦ ᐅᑎᐦᒋᐱᔨᒡ ᐊᓐ ᑳᔑᑳᒡ ᒑ ᐊᔥᑐᓈᔥᑖᓂᐎᒡ᙮ 
ᐊᑳᐐ ᐊᓯᓂᐙᔅ! 

ᐋᑳ ᑯᐃᔅᒄ ᐄᒋᔥᑖᒑ ᐊᓂᑎᐦ ᐙᒋᔨᓐ, ᓂᒧᐐ ᒋᑭ ᒌᐦ ᐊᔥᑐᓈᔥᑖᓐ ᐊᓂᑎᐦ  
ᑳᔑᑳᒡ ᐋᐦ ᐊᔥᑐᓈᔥᑖᓂᐎᒡ᙮ 



 

 

ᐊᓂᑎᐦ ᒑ ᒌᐦ ᐊᔥᑐᓈᔥᑖᔨᓐ, ᔮᔨᑖ: 

 ᓂᔮᓈᓈᐅᔖᑉ ᒋᑭ ᐄᑎᐦᑐᐳᒀᓯᓐ; 
 ᐅᑎᐦ ᑳᐦᓈᑖᐦ ᒋᑭ ᐊᔅᑎᓯᓈᓱᓐ ᐋᐦ ᐃᐦᑖᔨᓐ; 
 ᑯᐯᒃ ᐋᐦ ᒌᐦ ᐐᒋᔨᓐ ᔮᔨᑖ ᑯᑣᔥᒡ ᑎᐦᑐᐲᓯᒽ ᐄᔥᐱᔥ; 
 ᐋᑳ ᐅᐦᒋ ᑳᓰᓯᓂᐦᐅᑭᐎᔨᓐ ᒑ ᒌᐦ ᐊᔥᑐᓈᔥᑖᔨᓐ᙮* 

*ᐋᑯᑎᐦ ᐙᓂᐦᑖᑦ ᐊᐙᓐ ᒑ ᒌᐦ ᐊᔥᑐᓈᔥᑖᑦ ᑳᐦ ᑎᐹᔅᑯᓈᑭᓂᐎᒀ ᐋᐦ ᒌᐦ ᐲᑯᓂᐦᒡ ᐐᔓᐙᐎᓂᔨᐤ ᓂᔮᔪᐱᐳᓐᐦ ᐅᑖᐦ ᐄᔑ ᐅᑖᐦᒡ ᑭᔮᐦ ᒫᒃ ᑳ 
ᐎᓂᐦᑖᒀ ᒑ ᒌᐦ ᐊᔥᑐᓈᔥᑖᑦ ᑎᐹᔅᑯᓂᒑᐅᑭᒥᑯᐦᒡ ᐋᐦ ᒌᐦ ᐄᑖᑭᓂᐎᑦ ᐋᑳ ᐐᔨ ᒑ ᒌᐦ ᑎᐹᔨᒦᓱᑦ 

ᒌᔨ ᒑ ᐎᔮᔨᐦᑎᒥᓐ ᑖᐃᔅᑉ ᒑ ᐊᔥᑐᓈᔥᑖᔨᓐ᙮ 

ᒑ ᐊᔥᑐᓈᔥᑖᔨᓐ ᐊᓐ ᑳᔑᑳᒡ ᒑ ᐊᔥᑐᓈᔥᑖᑭᓂᐎᒡ 

ᐆ ᒫᒃ ᑳᔑᑳᒡ, ᐊᑎᑎᐤ ᒥᐦᒑᑎᐎᒡ ᐊᓂᒌ ᓂᔮᓈᑭᒋᔥᑖᒡ ᐋᐦ ᐊᔥᑐᓈᔥᑖᓂᐎᐎᔨᒡ ᑭᔮᐦ ᐊᑎᑎᐤ ᒥᐦᒑᓐᐦ ᐊᓂᑎᐦ ᒑ ᒌᐦ 
ᐊᔥᑐᓈᔥᑖᓂᐎᒡ ᒥᓯᐙ ᐊᐙᓂᒌ ᒥᐦᒑᑎᑣᐙ ᒑ ᐊᔥᑐᓈᔥᑖᒡ᙮ 

ᐆ ᑳᔑᑳᒡ ᐋᐦ ᐊᔥᑐᓈᔥᑖᓂᐎᒡ, ᐋᑯᑎᐦ ᒑ ᐋᐱᐦᐄᑭᓂᐎᒡ 9:30 ᐋᐦ ᒑᒋᔖᐹᔮᒡ ᐲᐦᐃᒻ 8 ᐋᐦ ᐅᑖᑯᔑᒡ᙮ ᔮᔨᑖ ᓈᐙᐤ ᐋᐦ 
ᒌᓂᒀᓂᐦᑖᔨᒡᐦ ᐳᐄᓯᒧᐦᑳᓐᐦ ᒋᑭ ᐱᒋᔅᑎᓂᒄ ᑯᒋᒫᒡ ᒑ ᒌᐦ ᐊᔥᑐᓈᔥᑖᐎᑦ ᒫᒀᒡ ᐋᐦ ᐊᔥᑐᓈᔥᑖᓂᐎᐎᔨᒡ᙮ 

ᓂᔮᑭᓐᐦ ᐋᐦ ᐊᔥᑐᓈᔥᑖᑭᓂᐎᒡ᙮ 

ᐊᓐ ᓃᔓᒌᔑᑳᐤᐦ ᓂᔮᑭᓐᐦ ᐋᐦ ᐊᔥᑐᓇᔥᑖᓂᐎᒡ, ᒥᓯᐙ ᐊᓂᑎᐦ ᒑ ᒌᐦ ᐊᔥᑐᓈᔥᑖᓂᐎᒡ ᒋᑭ ᐋᐱᐦᐄᑭᓂᐤᐦ ᐅᐦᒋ ᐊᓂᒌ ᐋᑳ ᒌᐦ 
ᒥᔪᔮᔮᒌᒡ ᐊᐙᓂᒌ᙮ 

ᐋᐦ ᐊᔥᑐᓈᔥᑖᓂᐎᐎᔨᒡ ᐊᓂᑎᐦ ᐙᒥᓯᓂᐦᐄᒑᐅᑭᒥᑯᑦ ᐊᓐ ᓂᔮᓈᑭᒋᔥᑖᑦ ᐋᐦ ᐊᔥᑐᓈᔥᑖᓂᐎᐎᔨᒡ 

ᐋᑯᑎᐦ ᒑ ᒌᐦ ᐊᔥᑐᓈᔥᑖᔨᓐ ᐊᓂᑖᐦ ᐙᒥᓯᓂᐦᐄᒑᐅᑭᒥᑯᑦ ᐊᓐ ᓂᔮᓈᑭᒋᔥᑖᑦ ᐋᐦ ᐊᔥᑐᓈᔥᑖᓂᐎᐎᔨᒡ, ᒥᒄ ᐊᓂᑖᐦ ᐅᑎᐦ ᑯᐯᒃ᙮ 
ᐊᔮᐱᒡ ᒋᑭ ᐊᔥᑐᓈᔥᑖᓐ ᐋᐦ ᐎᔮᔨᒥᑦ ᐊᓐ ᐊᐙᓐ ᐙᐦ ᑖᐅᓯᓂᐦᐙᑭᓂᐎᑦ ᐊᓂᑖᐦ ᐋᐦ ᐃᐦᑎᑯᐦᒡ ᒑ ᒌᐦ ᐊᔥᑐᓈᔥᑖᑭᓂᐎᒡ᙮ ᒋᑭ ᒌᐦ 
ᐄᔑᓈᑯᓐ ᓈᐅᔥ ᐋᐦ ᐊᓯᓂᐙᓯᔨᓐ, ᒥᐦᒑᑎᑣᐙ ᑭᔨᑆ ᐊᓂᒌ ᐙᐦ ᐊᔥᑐᓈᔥᑖᒡ᙮ 

ᒑ ᓂᑑᒋᔅᒑᔨᐦᑎᒥᓐ ᑖᐃᔅᑉ ᑭᔮᐦ ᐊᓂᑎᐦ ᒑ ᒌᐦ ᐊᔥᑐᓈᔥᑖᔨᓐ: 

www.electionsquebec.qc.ca/vote-another-division   

  



 

 

ᐄᔨᐦᒡ ᒑ ᒌᐦ ᐃᐦᑎᓈᓂᐎᒡ ᐋᐦ ᐐᐦ ᐊᔥᑐᓈᔥᑖᑭᓂᐎᒡ 

ᒋᔅᑯᑎᒫᑑᑭᒥᑯᐦᒡ ᐋᐦ ᐊᔥᑐᓈᔥᑖᓂᐎᒡ 

ᐱᔥᒡ ᐊᓂᐦᐄ ᑳ ᐄᔥᐹᒡᐦ ᒋᔅᑯᑎᒫᑑᑭᒥᒄ (ᓰᒉᑉ, ᒀᓕᒡ, ᔫᓂᕕᕐᓯᑏ) ᑭᔮᐦ ᐋᐱᑎᓰᐎᓐ ᐋᐦ ᒋᔅᑯᑎᒫᒑᓂᐎᒡ ᐋᑯᑎᐦ ᒑ ᒌᐦ 
ᐊᔥᑐᓈᔥᑖᓂᐎᒡ᙮ ᒋᑭ ᒌᐦ ᐊᔥᑐᓈᔥᑖᓐ ᐋᐦ ᐎᔮᔨᒥᑦ ᐊᓐ ᐊᐙᓐ ᐙᐦ ᑖᐅᓯᓂᐦᐙᑭᓂᐎᑦ ᐊᓂᑖᐦ ᐋᐦ ᐃᐦᑎᑯᐦᒡ ᒑ ᒌᐦ 
ᐊᔥᑐᓈᔥᑖᑭᓂᐎᒡ᙮ 

ᒑ ᓂᑑᒋᔅᒑᔨᐦᑎᒥᓐ ᑖᓂᑎᐦ ᑭᔮᐦ ᑖᐃᔅᑉ ᒑ ᒌᐦ ᐊᔥᑐᓈᔥᑖᔨᓐ: www.electionsquebec.qc.ca/campus. 

ᐋᐦ ᐊᔥᑐᓈᔥᑖᓂᐎᒡ ᐎᔨᐐᑎᒫ ᑯᐯᒃ 

ᐎᔨᐐᑎᒫ ᑯᐯᒃ ᐋᐦ ᐃᐦᑖᐎᓈ, ᒥᓯᓂᐦᐄᒑᐅᑭᒥᑯᐦᒡ ᒋᑭ ᒌᐦ ᐱᒋᔅᑎᓈᓐ ᐊᓐ ᑳ ᐊᔥᑐᓈᔥᑖᔨᓐ᙮ ᐋᑯᑎᐦ ᔮᔨᑖ ᒑ ᐐᐦ ᓵᑭᔅᒋᓂᑖᔨᓐ 
ᐊᓐ ᒥᓯᓂᐦᐄᑭᓐ ᒑ ᒌᐦ ᐊᔥᑐᓈᔥᑖᔨᓐ ᐋᐦᒸᔮᐦ ᐅᑎᐦᒋᐱᔨᒑ ᑭᔮᐦ ᒫᒃ ᒋᔥᒋᐱᔨᐦᑖᑭᓂᐎᒑ᙮ 

www.electionsquebec.qc.ca/outside. 

ᐋᐦ ᐊᔥᑐᓈᔥᑖᑭᓂᐎᒡ ᐊᓂᑖᐦ ᐙᐦᔨᐤ ᐋᐦ ᐄᐦᑎᑯᐦᒡ ᐃᐦᑖᐎᓐ 

ᒋᑭ ᒌᐦ ᐄᔅᐱᔪᐎᒡ ᐊᓂᒌ ᓂᔮᓈᑭᒋᔥᑖᒡ ᐋᐦ ᐊᔥᑐᓈᔥᑖᓂᐎᐎᔨᒡ ᐅᐱᔥᒡ ᐊᓂᔮᐦ ᐙᐦᔨᐤ ᐋᐦ ᐄᐦᑎᑯᓂᔨᒡᐦ ᐃᐦᑖᐎᓐᐦ ᒑ ᒌᐦ 
ᐊᔥᑐᓈᔥᑖᓂᐎᐎᔨᒡ᙮ ᐄᔨᐦᒡ ᑭᔮᐦ ᒋᑭ ᒌᐦ ᐄᔅᐱᔨᐦᑖᑭᓂᐆ ᒑᒀᓐ ᐊᑎᑎᐤ ᒑ ᒌᐦ ᐙᐦᒋᔨᐙᒡ ᐋᐦ ᐊᔥᑐᓈᔥᑖᓂᐎᒡ᙮ ᒑ ᐊᔨᒥᐦᐄᑦ ᐊᓐ 
ᒌᔨᐙᐤ ᐋᐦ ᐄᐦᑖᔮᒄ ᓂᔮᓈᑭᒋᔥᑖᑦ ᐋᐦ ᐊᔥᑐᓈᔥᑖᓂᐎᐎᔨᒡ  
ᐊᑎᑎᐤ ᐐᐦ ᒋᔅᒑᔨᐦᑎᒥᓈ ᒑᒀᓐ᙮ 

ᐐᒋᐦᐄᐙᐤ ᐊᓐ ᒌᔨ ᑭᔮᐦ ᐋᑖᔨᐦᑎᒥᐦᐄᑯᔨᓐ: ᒫᒌᐦ ᐊᔥᑐᓈᔥᑖᐦ! 

ᐊᓐ ᐋᐦ ᐊᔥᑐᓈᔥᑖᔨᓐ, ᐋᑯᑎᐦ ᒑ ᐐᒋᐦᐄᐙᐱᔨᐦᑖᔨᓐ ᐋᐦ ᐲᐦᑎᑖᓯᓂᐦᐙᑭᓂᐎᒡ ᒑ ᒌᐦ ᐊᐱᑦ ᐊᓂᑖᐦ (ᓈᔑᓂᓪ 
ᐋᓭᒻᐱᓖ)  
ᐅᑖᐦ ᒌᔨ ᐋᐦ ᐅᐦᒋ ᐊᔥᑐᓈᑖᑭᓂᐎᒡ ᐋᐦ ᐃᐦᑖᔨᓐ᙮ 

ᐊᓂᑖᐦ ᒑ ᐃᐦᑎᓈᓂᐎᒡ ᐋᐦ ᐊᔥᑐᓈᔥᑖᑭᓂᐎᒡ 

1. ᒑ ᒋᔅᒑᔨᐦᑎᔨᐙᔨᓐ ᐊᐙᓐ ᒌᔨ ᑭᔮᐦ ᒑ ᐙᐱᐦᑎᔨᐙᔨᓐ ᐊᓂᐦᐄ ᒥᓯᓂᐦᐄᑭᓐᐦ ᒑ ᒌᐦ ᐅᐦᒋ ᒋᔅᒑᔨᐦᑖᑯᓯᔨᓐ: 
 ᑯᐯᒃ ᐱᒥᐱᔨᐦᑖᐅᔑᓂᐦᐄᑭᓂᔥ 
 ᑯᐯᒃ ᓂᑐᐦᑯᔨᓂᔑᓂᐦᐄᑭᓂᔥ 
 ᑳᐦᓈᑖᐦ ᒥᓯᓂᐦᐄᑭᓐ ᔮᔨᑖ ᓈᑎᐙᔨᐦᑖᑯᐦᒡ ᐎᔨᐐᑎᒫ ᑳᐦᓈᑖᐦ ᐋᐦ ᐐᐦ ᐄᔅᐱᔨᔨᓐ 
 ᒥᓯᓂᐦᐄᑭᓐ ᐋᐦ ᐐᐦᑖᑯᐦᒡ ᐄᔨᔨᐦᒡ ᐋᐦ ᐄᑎᔅᑳᓈᓯᔨᓐ 
 ᑳᐦᓈᑖᐦ ᓂᑐᐱᔨᐅᔑᓂᐦᐄᑭᓂᔥ ᐊᓂᑎᐦ ᒑ ᒌᐦ ᐅᐦᒋ ᒋᔅᒑᔨᐦᑖᑯᓯᔨᓐ 
 

2. ᒑ ᒥᓯᓂᐦᐋᒥᓐ ᐊᓂᑎᐦ ᒫᓯᓈᓱᑦ ᐊᓐ ᐙᐦ ᑖᐅᓯᓂᐦᐅᑦ ᐋᐦ ᐋᐱᒋᔥᑖᐎᑦ ᐊᓂᔮ ᒥᓯᓂᐦᐄᑭᓈᐦᑎᑺᔨᐤ ᐊᓐ 
ᓂᔮᓈᑭᒋᔥᑖᑦ ᒫᐃᔅᒃ᙮  
ᐊᓂᑎᐦ ᑖᑖᐅᒡ ᐋᐦ ᐙᔅᑳᓯᓈᑖᒡ ᐋᑯᑎᐦ ᒑ ᐊᔥᑐᓈᔥᑖᔨᓐ ᐋᐦ ᒥᓯᓈᓱᑦ ᐊᓐ ᐊᐙᓐ ᓈᑎᐙᔨᒥᑦ ᒑ ᑖᐅᓯᓂᐦᐙᑭᓂᐎᑦ᙮ 

 



 

 

 

3. ᒑ ᒥᓂᐱᑎᒥᓐ ᐊᓂᑎᐦ ᐋᐦ ᓅᑯᐦᒡ ᐋᐦ ᒌᐦ ᒥᓯᓂᐦᐄᑭᓂᐎᒡ᙮ 
 

4. ᒑ ᐲᐦᑎᐦᐋᒥᓐ ᐊᓂᑎᐦ ᐹᐦᑎᐦᐄᑭᓂᐎᒡᐦ ᑳ ᒌᔑ ᐊᔥᑐᓈᔥᑖᑭᓂᐎᒡᐦ ᒥᔑᓂᐦᐄᑭᓂᔥᐦ᙮ 

ᐐᐦ ᐊᔥᑐᓈᔥᑖᔨᓈ, ᓂᒧᐐ ᔮᔨᑖ ᒋᑭ ᐐᐦ ᐊᔮᓐ ᐊᓂᐦᐃ ᒥᓯᓂᐦᐄᑭᓐᐦ ᑳ ᐅᑎᐦᑎᐦᐅᑯᔨᓐ, ᑳ ᐐᐦᑎᒫᑯᔨᓐ ᒑ ᒌᐦ ᐊᔥᑐᓈᔥᑖᔨᓐ ᑭᔮᐦ 
ᐊᓐ ᑳ ᒋᔅᒋᓱᒥᑭᐎᔨᓐ ᒥᓯᓂᐦᐄᑭᓐ᙮ ᒥᒄ ᒫᒃ, ᒋᑭ ᒌᐦ ᑎᐦᑯᓈᓐ ᒑ ᒌᐦ ᐐᒋᐦᐄᑯᒡ ᐊᓂᒌ  
ᓂᔮᓈᑭᒋᔥᑖᒡ ᐋᐦ ᐊᔥᑐᓈᔥᑖᑭᓂᐎᐎᔨᒡ᙮ 

ᐐᐦ ᒋᔅᒑᔨᒥᑣᐙ ᐊᓂᒌ ᐙᐦ ᑖᐅᓯᓂᐦᐅᑯᓰᒡ ᐊᓂᑖᐦ ᐄᑖᐦᒑ ᒌᔨ ᐋᐦ ᐄᐦᑖᔨᓐ:  
www.electionsquebec.qc.ca/candidates 

 

ᒥᓯᐙ ᐊᐙᓐ ᒋᑭ ᒌᐦ ᐊᔥᑐᓈᔥᑖᐤ 

ᐊᓐ ᑳᔑᑳᒡ ᒑ ᐊᔥᑐᓈᔥᑖᑭᓂᐎᒡ, ᒑᑳᑦ ᒥᓯᐙ ᐊᓂᑎᐦ ᒑ ᐊᔥᑐᓈᔥᑖᑭᓂᐎᒡ ᒋᑭ ᐐᒋᐦᐄᑯᐎᒡ ᐊᓂᒌ ᐊᐙᓂᒌ ᐋᑳ ᒌᐦ 
ᒥᔪᐋᐦᑎᓃᓱᒡ, ᒥᒄ ᒫᒃ ᐃᐦᑎᑯᓐ ᐋᑳ ᐆ ᐄᔑᓈᑯᐦᑖᑭᓂᐎᒡᐦ᙮ ᐐᐦ ᒋᔅᒑᔨᐦᑎᒥᓈ ᒑ  ᒌᐦ ᐙᐦᒋᔨᓐ ᐅᑖᐦ ᐙ ᐄᑐᐦᑖᔨᓐ, ᐅᑖᐦ ᒑ 
ᐄᔅᐱᔨᔨᓐ www.electionsquebec.qc.ca/where-when᙮ 

ᐋᑳ ᐙᐦᒋᔨᑯᔨᓈ ᐊᓂᑖᐦ ᐙᐦ ᐊᔥᑐᓈᔥᑖᔨᓐ, ᒑ ᐊᔨᒥᐦᐄᑦ ᐊᓐ ᐅᑖᐦ ᐋᐦ ᐄᐦᑖᔨᓐ ᓂᔮᓈᑭᒋᔥᑖᑦ ᐋᐦ ᐊᔥᑐᓈᔥᑖᓂᐎᐎᔨᒡ, ᒑ 
ᐐᐦᑎᒫᔅᒃ ᐊᓂᑖᐦ ᒑ ᒌᐦ ᐄᑐᐦᑖᐎᑦ ᐊᑎᑎᐤ ᒑ ᐙᐦᒋᔨᑯᐎᑦ᙮  

ᒥᓯᐙ ᐊᓂᑎᐦ ᓂᔮᑭᓐᐦ ᐋᐦ ᐊᔥᑐᓈᔥᑖᓂᐎᒡ ᒋᑭ ᐙᐦᒋᔨᑯᐎᒡ ᐊᓂᒌ ᐊᐙᓂᒌ ᐋᑳ ᒌᐦ ᒥᔪᐱᒧᐦᑖᒡ᙮ 

ᐊᓂᑖᐦ ᐋᐦ ᐊᔥᑐᓈᔥᑖᓂᐎᒡ, ᐃᐦᑎᑯᓐᐦ ᐊᓂᐦᐄ ᒑᒀᓂᐦᐄ ᒑ ᐐᒋᐦᐄᑯᔨᓐ, ᐋᐦ ᒥᔪᔨᐙᒡᐦ ᒥᓯᓂᐦᐄᑭᓈᐦᑎᒄᐦ, ᐊᓂᒌ ᐋᑳ ᐙᐱᒡ ᒑ 
ᒌᐦ ᐋᐱᒋᔥᑖᒡ ᒥᒄ ᐋᐦ ᑖᐦᒋᓂᐦᒡ ᑭᔮᐦ ᐋᐦ ᐙᔥᑎᐙᒡ ᐊᑎᑎᐤ ᒑ ᒌᐦ ᒥᒥᐦᑭᔥᑖᒡ ᐊᓐ ᐋᐦ ᒥᓯᓈᑖᒡ ᒑ ᒌᐦ ᐐᒋᐦᐄᑯᑦ ᐊᐙᓐ ᐋᑳ ᓈᔥᒡ 
ᓂᐦᐋᐱᑦ᙮  ᓂᑎᐙᔨᐦᑎᒥᓈ ᐅᐦᐄ ᒥᒄ ᒋᑭ ᒌᐦ ᐐᐦᑎᒧᐙᐤ ᐊᓐ ᐙᒋᐦᐄᐙᑦ ᐋ ᐊᔥᑐᓈᔥᑖᓂᐎᐎᔨᒡ᙮ 

ᓂᑎᐙᔨᐦᑎᒥᓈ ᐅᑎᐦᒌᐦ ᐋᐦ ᐋᐱᒋᔥᑖᑦ ᐊᐙᓐ ᐋᐦ ᐊᔨᒥᐦᐄᔅᒃ, ᓂᔮᑭᓐᐦ ᒑ ᐐᐦᑎᒥᓐ ᐊᓂᑖᐦ ᐙᐦᒋ ᑭᓂᐙᐱᐦᑎᑭᓂᐎᒡ ᐋᐦ 
ᐊᔥᑐᓈᔥᑖᓂᐎᒡ᙮ 

 

ᓂᒧᐐ ᐋ ᓈᔥᒡ ᒋᒥᔪᔮᔮᐦᒌᓐ? 

ᒋᑭ ᒌᐦ ᑯᒀᒋᔅᒑᒧᓐ ᒌᒋᐦᒡ ᒑ ᒌᐦ ᐊᔥᑐᓈᔥᑖᔨᓐ ᑮᔮᐦ ᒫᒃ ᐊᓂᑖᐦ ᐐᒋᐦᒡ ᐊᓐ ᐊᐙᓐ ᑳᓂᐙᔨᒥᔅᒃ᙮ ᐋᑯᑎᐦ ᑭᔮᐦ ᒑ ᒌᐦ ᐊᔥᑐᓈᔥᑖᑦ ᐊᓐ 
ᑳᓂᐙᔨᒥᔅᒃ, ᓂᐦᐋᔨᐦᑖᑯᓂᔨᒑ ᑭᔨᑆ᙮ ᐋᑯᑎᐦ ᑭᔮᐦ ᒑ ᒌᐦ ᑯᒀᒋᔅᒑᒧᔨᓐ ᒑ ᒌᐦ ᐊᔥᑐᓈᔥᑖᔨᓐ ᐊᓂᑎᐦ ᐙᒋᔨᓐ ᑭᔮᐦ ᐊᓂᑎᐦ 
ᓂᐹᐅᑭᒥᑯᐦᒡ ᐋᐦ ᐃᐦᑖᔨᓐ ᒫᒀᒡ ᐋᐦ ᐐᒋᐦᐄᑭᐎᔨᓐ ᐊᑎᑎᐤ ᒑ ᒥᔪᔮᔮᐦᒋᔨᓐ, ᓂᑐᐦᑯᔨᓂᑭᒥᑯᐦᒡ, ᐊᓂᑎᐦ ᔖᔥ ᒨᔥ ᑳᓂᐙᔨᐦᑖᑯᓯᒡ 
ᐊᐙᓂᒌ ᐋᐦ ᐋᐦᑯᓯᒡ ᑭᔮᐦ ᒫᒃ ᐊᓂᑖᐦ ᐋᐦ ᐐᒋᐦᐋᑭᓂᐎᑦ ᐊᐙᓐ ᒑ ᒌᐦ ᐳᓂᐦᑖᑦ ᒑᒀᔨᐤ ᐋᑳ ᒥᔪᑐᑖᑯᑦ᙮ ᐆ ᒫᒃ ᐄᔑ 
ᓂᑎᐙᔨᐦᑎᒥᓈ ᔮᔨᑖ ᓃᔓᑎᐎᔥᑖᐤ ᓂᔮᑭᐦᓐ ᒋᑭ ᐐᐦᑖᓐ ᐋᐦᒸᔮᐦ ᐅᑎᐦᒋᐱᔨᒡ ᐊᓐ ᑳᔑᑳᒡ ᒑ ᐊᔥᑐᓈᔥᑖᓂᐎᒡ᙮ 

ᐊᓂᒌ ᐙᒋᐦᐄᐙᒡ ᐋᐦ ᐊᔥᑐᓈᔥᑖᓂᐎᐎᔨᒡ ᐄᑐᐦᑖᐎᒡ ᐊᓂᑖᐦ ᓈᑎᐙᔨᐦᑖᑯᓯᑣᐦ ᐋᐦ ᑭᓂᐙᔨᐦᑖᑯᓯᔨᒡᐦ ᐊᐙᔨᐤᐦ ᑭᔮᐦ ᒫᒃ 
ᐊᓂᑖᐦ ᐐᒋᐙᔨᐦᒡ᙮ ᐋᑳ ᒫᒃ ᒌᐦ ᑎᑯᔑᐦᒀᐙ ᐊᓂᑖᐦ ᐋᐦ ᐃᐦᑖᐎᑦ, ᒋᑭ ᒌᐦ ᑯᒀᒋᔅᒧᓐ ᔮᔨᑖ ᓂᔮᑭᓐᐦ ᓃᔓᑎᐎᐦᑖᐤᐦ ᐋᐦᒸᔮᐦ 
ᐅᑎᐦᒋᐱᔨᒡ ᒑ ᐊᔥᑐᓈᔥᑖᓂᐎᒡ ᒑ ᒌᐦ ᓂᑎᐙᐱᒥᔅᒡ᙮ 

  



 

 

ᔓᐎᔮᓐ ᑭᔮᐦ ᐋᐦ ᐊᔥᑐᓈᔅᑖᓂᐎᒡ 

ᐃᔮᔨᓈ ᑭᔅᒋᐦᐅᐎᓐ ᒑ ᒌᐦ ᐊᔥᑐᓈᔥᑖᔨᓐ, ᒋᑭ ᒥᔨᐙᓐ ᓵᐦᒑ ᔓᐎᔮᓐ:  

 ᐋᔑᑯᒥᐱᐳᓐᐦ $100 ᒋᑭ ᒌᐦ ᒥᔨᐙᓐ ᒑ ᐐᒋᐦᐄᑯᒡ ᐊᓂᒌ ᐙᐦ ᑖᐅᓯᓂᐦᐙᑭᓂᐅᐎᒡ, ᐋᐦ ᓂᐦᐋᔨᐦᑖᑯᓯᑦ ᐊᐙᓐ ᐋᐦ 
ᑯᒋᔥᑖᑦ ᐊᓂᑎᐦ ᐋᔥᑎᐱᒡ ᐋᐦ ᒫᒨᐐᒋᐦᐄᑐᓈᓂᐎᐎᔨᒡ ᑭᔮᐦ ᐹᔨᒄ ᐊᐙᓐ ᐙᐦ ᑯᒋᔥᑖᑦ; 

 ᒦᓐ ᒥᔥᑎᐤ $100 ᓵᐦᒑ ᒋᑭ ᒌᐦ ᐱᒋᔅᑎᓈᐤ ᔓᐎᔮᓐ ᐃᔮᔥᑐᓈᔥᑖᓂᐎᒡᐦ, ᒫᒨ $200 ᐹᔨᑯᐱᐳᓐᐦ᙮   

ᐊᓐ ᐋᐦ ᐊᔥᑐᓈᔥᑖᔨᓐ ᒋᑭ ᑖᐦᑭᐦᐄᒑᐱᔨᓐ ᐋᔑ ᐱᒋᔅᑎᓈᑭᓂᐎᑦ ᔓᐎᔮᓐ ᒑ ᐐᒋᐦᐄᑯᑦ ᐊᓐ ᐹᔨᒄ ᐊᐙᓐ ᐋᐦ ᐐᐦ ᑖᐅᓯᓂᐦᐅᑯᓰᑦ 
ᑭᔮᐦ ᒫᒃ ᒫᒨ ᐊᓂᒌ ᐙᐦ ᑖᐅᓯᓂᐦᐅᑯᓰᒡ᙮ ᐋᑯᑎᐦ ᒑ ᒌᐦ ᐅᐦᒋ ᒌᐙᒥᔮᑭᓂᐎᑦ ᐋᔑ ᑎᐱᐦᐄᒑᑦ ᐊᓂᔮ ᐋᔑ ᑯᒋᔥᑖᑦ ᐋᐦ ᑎᐱᐦᐄᒑᑦ 
ᐊᓂᔮ ᐋᑎ ᐃᔨᐦᑎᒃ᙮ ᐊᓂᒌ ᐹᔨᑯᔨᒡ ᐋᐦ ᒥᓈᔨᑎᒡ ᐋᑯᑎᐦ ᑭᔮᐦ ᐋᔑᑯᒥᐱᐳᓐᐦ ᒑ ᒌᐦ ᒥᔮᑭᓂᐅᐎᒡ ᔓᐎᔮᓐᐦ᙮ ᐋᑯᑖᐦ ᒫᒃ, ᐋᐦ 
ᐊᔥᑐᓈᔥᑖᔨᓐ ᒋᑭ ᒌᐦ ᐐᒋᐦᐄᑰ ᐊᓐ ᐙᐦ ᑖᐅᓯᓂᐦᐅᑯᓰᑦ ᑭᔮᐦ ᒫᒃ ᐊᓂᒌ ᐋᐦ ᒥᓈᔨᑎᒡ ᐋᑳ ᒑ ᐴᓂᐱᔨᔨᒡ ᐊᓂᔮ ᐋᔑ ᐐᒋᐦᐄᐙᒡ 
ᑎᐹᔨᐦᒋᒑᓰᓈᐦᒡ, ᐋᑦ ᐋᑳ ᐐᔨᐙᐤ ᐱᔅᒋᔮᒑᑣᐙ ᐋᐦ ᐊᔥᑐᓈᔥᑖᓂᐎᐎᔨᒡ᙮ 

ᑖᐱᑎᐤ ᐋᐦ ᐐᐦ ᐃᐦᑐᑎᐙᑭᓂᐅᐎᒡ ᒥᓯᐙ ᐊᐙᓂᒌ, ᐊᓂᔮ ᐋᔥᐱᔑ ᑎᐱᐦᐄᒑᒡ ᐊᓂᒌ ᐙᐦ ᑖᐅᓯᓂᐦᐅᑯᓰᒡ ᑖᐱᔥᑯᓐ ᐄᔥᐱᔑ 
ᒥᔮᑭᓂᐅᐎᒡ ᔓᐎᔮᓐᐦ ᒑ ᒌᐦ ᑎᐱᐦᐋᒡ ᐊᓂᔮ ᒑ ᑎᐱᐦᐋᒧᐙᑯᐱᓈ ᐊᓂᑎᐦ ᐱᔨᑯᓂᐦᒡ ᐋᔑ ᒥᓯᓈᓱᒡ ᒑ ᒌᐦ ᐱᔅᒋᔮᒑᒡ᙮ ᒌᔑ 
ᐊᔥᑐᓈᓂᐎᐎᒑ, ᒋᑭ ᐐᐦᑎᒧᒡ ᑖᓐ ᐄᔥᐱᔥ ᑳ ᐄᔅᐱᔨᐦᐄᑯᒡ ᐊᓂᔮ ᒑᒀᔨᐤ ᑳ ᐋᑎ ᑭᑎᐱᐦᐋᒡ ᑭᔮᐦ ᒥᒋᓐ ᒋᑭ ᑭᓂᐙᐱᐦᑎᑭᓂᐎᐎᔨᐤ 
ᐋᔑ ᒥᓯᓈᑖᔨᒡᐦ ᐊᓂᔮᐦ ᐐᔓᐙᐎᓐᐦ ᐅᐦᒋ ᔓᐎᔮᓐᐦ᙮ ᐅᐦᐄ ᐐᔓᐙᐎᓐᐦ ᐐᒋᐦᐄᑯᐎᒡ ᐊᓂᒌ ᐙᐦ ᑖᐅᓯᓂᐦᐅᑯᓰᒡ ᑖᐱᔥᑯᓐ ᒑ ᒌᐦ 
ᐄᔑᓈᑯᓂᔨᒡ ᒑ ᒌᐦ ᐃᐦᑐᑎᐦᒡ ᐊᓂᔮ ᒑ ᐄᔑ ᑯᒋᔥᑖᒡ ᒫᒀᒡ ᐋᐦ ᐊᔥᑐᓈᔥᑖᓂᐎᐎᔨᒡ᙮ 

ᐊᓐ ᐙᒋᐦᒡ ᒋᔅᒑᔨᐦᑎᒧᐎᓐ ᐅᐦᒋ ᐅᑎᐦ ᑯᐱᒃ ᐋᐦ ᐊᔥᑐᓈᔥᑖᑭᓂᐎᒡ 

ᑯᐯᒃ ᐋᐦ ᐊᔥᑐᓈᔥᑖᑭᓂᐎᒡ ᐱᐦᑳᓐ ᐃᐦᑎᑯᓐ, ᓂᒧᐐ ᐄᔑᓈᑯᓐ ᐹᔨᒄ ᒥᒄ ᐊᓂᑎᐦ ᒑ ᑭᓂᐙᐱᐦᑎᑭᓂᐎᒡ ᐋᐦ ᐎᔨᐱᔨᐦᑖᑭᓂᐎᒡ ᐋᐦ 
ᐊᔥᑐᓈᔥᑖᓂᐎᒡ᙮ ᑯᐃᔅᒄ ᐐᐦ ᑭᓂᐙᐱᐦᑎᑭᓂᐤ ᐋᐦ ᓈᓈᑭᒋᔥᑖᑭᓂᐎᒡ ᒑ ᐃᐦᑎᓈᓂᐎᒡ ᐋᐦ ᐊᔥᑐᓈᔥᑖᓂᐎᒡ᙮ ᒥᓯᐙ ᐊᓐ ᐋᑎ 
ᐃᔨᐦᑎᓈᓂᐎᒡ ᒫᒀᒡ ᐋᐦ ᐊᔥᑐᓈᔅᑖᓂᐎᒡ ᑯᐃᔅᒄ ᓈᓈᑭᒋᔥᑖᑭᓂᐆ ᑭᔮᐦ ᔮᔨᑖ ᑭᓂᐙᐱᐦᑎᑭᓂᐤᐦ ᐊᓂᒌ ᐄᑎᔓᐙᐎᓐᐦ, ᒋᒡ ᐊᓐ 
ᑭᔮᐦ ᐋᐦ ᐋᒋᔥᑎᑭᓂᐎᒡᐦ ᐊᓐ ᑳ ᐄᔑ ᐊᔥᑐᓈᔥᑖᒡ ᐊᐙᓂᒌ᙮ 

ᒫᒀᒡ ᐋᐦ ᐊᔥᑐᓇᔥᑕᓂᐎᒡ, ᓂᑎᐐ ᐋᐦ ᐄᔑᓈᑯᐦᒡ ᑭᔮᐦ ᐋᑳ ᑖᑆᒥᑭᐦᒡ ᐊᓐ ᐋᔑ ᐐᐦᑎᑭᓂᐎᒡ ᐋᑯᑎᐦ ᒑ ᒌᐦ ᐅᐦᒋᐱᔨᒡ ᒥᓯᐙ ᐊᐙᓐ 
ᒑ ᒌᐦ ᒋᔅᒑᔨᐦᑎᐦᒃ᙮ ᐆ ᒫᒃ ᐋᔑ ᐐᐦᑖᑯᐦᒡ ᐋᑯᑎᐦ ᒑ ᒌᐦ ᐄᔑᓈᑯᐦᒡ ᒑ ᐅᒋᐱᑎᑯᔨᓐ ᑭᔮᐦ ᒫᒃ ᑖᑆᐦ ᒑ ᐐᒋᐦᐄᐙᐎᓈ ᐋᐦ 
ᐊᔥᑐᓈᔥᑖᑭᓂᐎᒡ᙮ 

 ᔮᔨᑖ ᑯᐃᔅᒄ ᒑ ᓈᓂᑑᒋᔅᒑᔨᐦᑎᒥᓐ ᑭᔮᐦ ᑖᓂᑎᐦ ᐙᐦᒋᐱᔨᒡ ᐊᓐ ᐋᔑ ᐐᐦᑖᑯᐦᒡ ᐋᐦᒸᔮᐦ ᐐᐦᑎᒧᐎᑣᐤ ᑯᑎᑭᒡ ᐊᐙᓂᒌ᙮ 
 ᒑ ᐐᐦ ᒑᔥᑎᓈᐦᐎᔨᓐ ᐊᓂᔮ ᐋᔑ ᒥᒥᓯᓂᐦᐋᒡ ᐊᐙᓂᒌ ᒥᓯᐙ ᐊᐙᔨᐤᐦ ᒑ ᒌᐦ ᐙᐱᐦᑎᒥᔨᒡᐦ, ᒫᔔᐦᐋᑳ ᐄᔑᓈᑯᐦᒑ  

ᐋᐦ ᐅᐙᓵᒫᒋᒧᓈᓂᐎᒡ ᑭᔮᐦ ᒑ ᒌᐦ ᑖᐦᑭᐦᐅᑯᑦ ᐊᐙᓐ ᒑ ᐄᑖᔨᐦᑎᒥᐦᐄᑯᑦ᙮ 
 ᒥᐦᒑᑐᔨᒡ ᒑ ᐄᔑ ᓈᓂᑑᒋᔅᒑᔨᐦᑎᒥᓐ ᑭᔮᐦ ᒌᔨ ᒑ ᐎᔮᔨᐦᑎᒥᓐ ᒑ ᐄᑖᔨᐦᑎᒥᐦᐄᑯᔨᓐ ᐊᓐ ᐋᔑ ᐊᔨᒦᐦᑖᔨᓐ  

ᑭᔮᐦ ᒫᒃ ᐹᐦᑎᒥᓐ᙮ 
 ᒑ ᒋᔅᒋᓰᔨᓐ ᐋᑳ ᒥᓯᐙ ᑖᑆᒥᑭᐦᒡ ᐊᓐ ᐋᔑ ᐐᐦᑖᑯᐦᒡ ᒑᒀᓐ ᐃᔮᐱᑎᐦᒡ ᐊᓐ ᒑᒀᓐ ᐋᑳ ᑖᑆᐅᒑᔨᐦᑖᑯᐦᒡ ᑭᔮᐦ ᐋᑳ ᑯᐃᔅᒄ 

ᐄᔑ ᐐᐦᑖᑯᐦᒡ᙮ 
 

ᐐᐦ ᒋᔅᒑᔨᐦᑎᒥᓈ ᒑᒀᓐ ᐋᐦ ᑖᑆᒥᑭᐦᒡ ᐅᐦᒋ ᐅᑎᐦ ᑯᐯᒃ ᐋᐦ ᐊᔥᑐᓈᔥᑖᓂᐎᒡ, ᐊᓐ ᑯᐯᒃ ᐋᐦ ᐊᔥᑐᓈᔥᑖᓂᐎᒡ ᐋᑯᑎᐦ ᒑ 
ᐅᐦᑎᓂᒥᓐ᙮ ᔮᔨᑖ ᓃᔮᓐ ᒑ ᐹᒋ ᐊᔨᒥᐦᐄᔮᐦᒡ᙮ 



 

 

ᐋᐦ ᒋᔅᑯᑎᒧᐙᑭᓂᐅᐎᒡ ᐊᓂᒌ ᒑ ᐊᔥᑐᓈᔥᑖᒡ 

ᒑ ᐹᔔᑣᐤ ᑭᔮᐦ ᒋᑎᐙᔑᔒᒥᒡ ᐐᔨᐙᐤ ᑭᔮᐦ ᒑ ᒌᐦ ᐊᔥᑐᓈᔥᑖᒡ! 

ᐋᑯᑎᐦ ᒑ ᒌᐦ ᐅᒋ ᒋᔅᑯᑎᒫᓱᒡ ᐊᓂᔮᐦ ᒫᐦᒑᑎᔨᒡᐦ ᐊᐙᔨᐤᐦ ᐋᔪᐎᑯᓐᐦ ᒑ ᓂᑐᐦᑎᐙᑭᓂᐎᐎᔨᒡᐦ ᐊᓂᑖᐦ ᐋᐦ ᐊᐱᔖᔑᔨᒡ  
ᐋᐦ ᐊᔥᑐᓈᔥᑖᓂᐎᐎᔨᒡ ᐐᔨᐙᐤ ᒑ ᒌᐦ ᐐᒋᐦᐄᐙᒡ ᐊᓂᔮ ᑳᔑᑳᔨᒡ ᒑ ᐊᔥᑐᓈᔥᑖᓂᐎᐎᔨᒡ ᑭᔮᐦ  
ᐊᓂᑎᐦ ᑳᔑᑳᔨᒡ ᓂᔮᑭᓐᐦ ᒑ ᒌᐦ ᐊᔥᑐᓈᔥᑖᓂᐎᐎᔨᒡ᙮ ᓂᔥᒀᐅᔑᐦᑖᐎᒡ ᑯᒀᒋᔅᒑᒧᐎᓂᔨᐤ  
ᐅᐦᒋ ᐊᓂᔮ ᒫᐦᒑᑎᔨᒡᐦ ᐊᐙᔨᐤᐦ ᒑ ᐱᔅᒋᔮᒑᔨᒡᐦ ᒑ ᐋᐱᑎᓂᔨᒡ ᐅᐦᒋ ᑯᐃᔅᒄ  
ᒑ ᓈᓈᑭᒋᔥᑖᑭᓂᐎᐎᔨᒡ ᐊᓂᔮ ᐙᐦ ᓈᑭᑎᐙᔨᐦᑖᑯᓂᔨᒡ ᒑ ᐃᐦᑐᑎᑭᓂᐎᐎᔨᑯᐱᓈ᙮  
ᐱᔥᑎᒀᔮᐅᔥᑖᐤ ᐆ ᑯᒀᒋᔅᒑᒧᐎᓐ᙮ 

 

 

 

 

 

ᓂᑐᐙᐱᐦᒋᑭᓂᐦᒡ www.electionsquebec.qc.ca/en 

ᐋᑎᓯᓈᑖᒡ 1-888-ELECTION (1-888-353-2846) 

 


